
Izjava OHR-a na konferenciji
za  medije  međunarodnih
organizacija
Visoki predstavnik u posjeti Mostaru

Visoki  predstavnik  Paddy  Ashdown  danas  boravi  u  posjeti
Mostaru. Danas poslijepodne visoki predstavnik će se sastati
sa mladim ljudima, a zatim će provesti neko vrijeme radeći na
malom porodičnom imanju.

Visoki predstavnik će se sastati sa predstavnicima jedanaest
nevladinih  organizacija  i  nezvaničnih  grupa  koje  su  se
ujedinile kako bi osnovale centar za mlade u prostoru ruševina
prijeratnog  objekta  Abrašević,  na  nekadašnjoj  liniji
razdvajanja. Nakon nekoliko mjeseci lobiranja i protesta od
strane  organizatora  koji  nemaju  uobičajenu  stranačku  i
političku  pripadnost,  gradske  vlasti  su  im  dodijelile
jednogodišnji  ugovor  o  korištenju  ovog  napušetnog  objekta,
ugovor koji tek treba da bude potpisan. Iako su uslovi za
njegovo  otvaranje  još  uvijek  prilično  nesigurni,  Centar
Abrašević  jasno  ilustruje  da  građani,  kada  nastupaju
jedinstveno, mogu natjerati političare da djeluju na način
koji će donijeti koristi i dobro velikom broju građana, a ne
samo  nekolicini  pojedinaca  sa  dobrim  vezama.  Sve  veća
prodornost i upornost građanskog društva u BiH pokrenuta je
Inicijativom Buldožer. Ured visokog predstavnika podržava rad
Centra Abrašević i čestita njegovim organizatorima na njihovim
odlučnim i istrajnim naporima. Na kraju svoje posjete Mostaru
visoki predstavnik će se obratiti mladim ljudima na otvorenom
forumu koji će se održati u Nansen centru za dijalog.

OHR-ov ekonomski bilten

Ured visokog predstavnika je upravo objavio svoj ekonomski
bilten  za  treći  kvartal  2003.  godine.  Osnovno  obilježje

posljednjeg kvartala bilo je obećanje značajnih promjena u
poslovnom  okruženju  u  Bosni  i  Hercegovini.  Prvi  zamjenik
visokog predstavnika Donald Hays je u svome uvodu u bilten
naglasio slijedeće: “možda smo svjedoci početka promjene u
načinu  razmišljanja  ozbiljnih  političara,  što  je  ključni
preduslov  za  stvarne  reforme.  Vlasti  konačno  počinju
pokazivati pragmatizam i fokusiranost, kojima se mogu utvrditi
i postaviti osnovni temelji pozitivnog poslovnog okruženja.
Ako  se  održi  ovakav  trend,  to  će  sigurno  otvoriti  vrata
investitorima  i  poduzetnicima  da  transformišu  cjelokupnu
ekonomsku scenu u BiH i ispune očekivanja građana ove zemlje u
vezi sa radnim mjestima i uslugama koje dobijaju.”

Unapređenje poslovnog okruženja, koje je detaljnije opisano u
samom biltenu, obuhvata slijedeće: odluku Vijeća ministara o
usvajanju nacrta Zakona o sistemu indirektnog oporezivanja,
koji  je  sada  proslijeđen  u  proceduru  pred  Parlament  BiH;
formiranje  Radne  grupe  pod  pokroviteljstvom  Koordinacionog
odbora za ekonomski razvoj i evropske integracije, sa zadatkom
da iznađe riješenja za pravne i administrativne prepreke koje
su  do  ovog  trenutka  otežavale  proces  privatizacije;  paket
zakonskih reformi koje su najavili entitetski premijeri, zbog
nalaza revizorskih izvještaja o poslovanju telekom preduzeća,
s  ciljem  suzbijanja  prevare  i  ispravljanja  propusta  u
rukovođenju  javnim  preduzećima.

Sva  ova  pozitivna  dešavanja  treba  posmatrati  zajedno  sa
naporima koje vlada trenutno ulaže kako bi ispunila obećanja
dana tokom ljeta, kada je vlada podržala 131 reformu naznačenu
u Akcionom planu iz Mrakovice. Ove reforme se moraju provesti
do početka 2004. godine. Napredak koji je do sada postignut
ukazuje da u ovom momentu postoji prilika za stvarne reforme
koje će pomoći malim i srednjim preduzećima da se razviju,
privuku  strana  ulaganja  i  otvore  nova  radna  mjesta.
Međunarodna zajednica sarađuje sa lokalnim vlastima kako ne bi
propustili ovu priliku. 


